
卷十七

五言絕句

題梅屏二絕

樹杪過流星，輕霜落半庭。疏花與孤客，相對一青燈。

獨酌梅花下，憐花與鬢同。折花還插鬢，顛倒笑東風。

題小畫

庭前綠荷葉，香氣濃於酒。疏雨忽飛來，的芃明珠走。

春晚

疏雨隨風過，輕寒薄暮歸。猶憐數花朵，辛苦駐春輝。

遣興

於越三年客，思家一百旬。如何今夜月，卻憶鏡湖春！

歲晏

歲晏悲風急，空江白晝陰。黃蘆與紅蓼，無處不傷心。

途中見去雁

昔與雁同歸，今來雁北飛。殷勤祝過雁，來往莫相違。

漫成（九首）

春曉正堪睡，嫌他窗上明。無端雙楚雀，又向屋頭鳴。

明月圓復缺，春風去不來。淚隨花雨落，點點在蒼苔。

昨夜三更裏，還鄉夢卻成。朦朧半驚覺，連喚小兒名。

日暮庭陰合，斜陽復照簷。不禁風絮亂，寂寞掩重簾。

病身勞應接，長日掩雙扉。燕子來何晚，春歸寒未歸。

炎赫迎新節，綈袍洗未乾。那知一夜雨，更作九秋寒。

萱草花空發，丁香子又生。浮雲無處所，孤月不須明。

淚為看花落，愁因對酒多。良辰不再得，衰莫欲如何。

望帝千年魄，聲聲是淚流。空庭無竹樹，省得一春愁。

題墨竹

風梢舞空煙，露葉滴晴月。折取寄情人，感此歲寒節。

六言絕句

題山水小畫二首

鄂渚輕舟未發，瀟湘倦客多愁。可恨一江春水，無情日夜東流。

碧草桃源路斷，紫芝商嶺雲深。高樹月明啼釭，一聲一度傷心。

題畫竹

葉間重露猶滴，林表寒煙未開。想見沅湘江上，月明環佩歸來。

七言絕句

題畫梅

夭桃能紫杏能紅，滿面塵埃怯晚風。爭似羅浮山澗底，一枝清冷月明中？

讀史有感

千古懷沙恨逐臣，章台遺事最酸辛。可憐日暮高唐夢，繞盡行雲不到秦。

分贓台

突兀高台參土成，人言暴客此分贏。飲泉清節今寥落，可但梁山獨擅名！

漫成

階下青苔砌上莎，春深煙雨自相和。幽蘭生在空山裏，縱有清香奈爾何？

春雨三絕句

春雨和風細細來，園林取次發枯荄。古牆芳草無生處，一滴還成一點苔。

翠麥黃花爛熳春，蒼顏皓首別離人。相看一笑渾成夢，又見汀洲老白蘋。

一雨如膏五日泥，長煙不散草萋萋。殷勤分付牆邊柳，為挽流鶯自在啼。

秋興二首

嫋嫋西風起白蘋，妖紅媚綠看成塵。九衢車馬如流水，盡是邯鄲夢里人。

梁間燕子去悠悠，路側寒螿管領秋。誰遣莊周化胡蝶？不勝憔悴為花愁。

題梧桐折枝翎毛圖

瓊柯碧葉兩參差，又是西風白露時。鳳鳥不來嘉實晚，小禽銜上最高枝。

題竹根小禽圖

竹露無聲墜碧柯，小禽相對啄秋莎。江湖雁鶩肥粱稻，矰繳連天雨霧多。

題畫貓

碧眼烏圓食有魚，仰看胡蝶坐階除。春風漾漾吹花影，一任東郊鼠化鴽。

過閩關

天上絲綸啟玉封，歡聲雷動八州同。閩江渺渺通炎海，添作恩波到日東。

題竹木石圖（二首）

淩霜傲雪無人問，拂水梢雲意自閑。願就姮娥借明月，臥看鸞鳳舞空山。

古木蕭森傍水隈，鳳凰飛去不飛回。披煙細看蒼莨葉，知是湘君淚濕來。

題蟹（二首）

殼鬥犀函手鬥兵，沙堤潮落可橫行。稻根香軟蘆根美，未覺江山酒興生。

擁劍橫行氣象豪，渾疑縑素是波濤。能令吻角流饞沬，莫向窗前吒老饕。

題枯木圖

幹排風雨三千尺，根老冰泉八百年。不用江頭喚元緒，何妨湖上識神仙？

題陳太初畫扇

炎天玉爍水銀流，琴上薰風可解憂。不負吾皇麟趾意，只今誰是富民侯？

詠史

奸雄盜竊幸傾危，只道冥冥便可欺。想得民心思漢日，正當楊子劇秦時。

遣興

一炷清香一卷書，此身安處是吾廬。綠槐翠柏宜長日，門外何須長者車？

題明皇幸蜀圖

斜陽慘淡照霓旗，石棧縈紆仆馬羸。想得林間子規鳥，斷崖青壁亦相隨。

裂帛聲中發禍機，白華歌斷草菲菲。可憐蜀道三軍恨，不記他年武惠妃。

題柯敬仲墨竹

蒼龍倒掛不入地，回首卻攀雲上天。夜深雲散明月出，化作修篁舞翠煙。

移梅亭

貫石稍雲一樹梅，誰教移向畫堂栽？月涼夜色清如水，其那樓頭玉笛哀。

題趙仲穆畫眉圖

有美清揚婉且閑，橫雲吐月鬥彎環。平生不識張京兆，卻對妝台寫遠山。

含簧茹管細相和，語困春風意更多。驚起佳人應有恨，雙蛾蹙損不成歌。

題畫山水

澹澹輕煙冪半林，涓涓飛瀑瀉遙岑。偶然坐石觀流水，不記還山路淺深。

題石末元帥扇上有陳太初畫松

老松根幹如鐵石，般匠不知空谷深。永夜高風吹萬竅，商聲滿地作龍吟。

題渭橋圖

百戰平城憤未銷，武皇赫怒屬天驕。可憐陵樹秋風後，貂帽駝裘拜渭橋。

皆春亭

草色青青日色黃，暖煙烘露百花香。曉窗夢入桃園去，驚覺啼鶯在綠楊。

題小景

江頭日日起西風，江樹驚寒葉變紅。天澹雲低何處雁，一行飛下荻花中。

題梅花小禽圖

三鳥翩翩海上來，一雙飛去入瑤臺。

可憐鎩羽空山裏，獨立寒枝怨野梅。

題湖山煙雨圖

湖上青山煙雨寒，湖中一棹欲歸難。白蘋自老東風裏，腸斷黃昏獨倚闌。

若耶溪上雨聲來，秦望山前霧不開。欲渡鏡湖尋禹完，蒼藤翠木斷猿哀。

次韻和王文明絕句漫興十八首

芙蓉湖上夕陽低，楊柳枝頭一鳥棲。獨倚闌干看山色，白雲飛過若耶溪。

年華如水去堂堂，何處無愁不斷腸？天上群仙風雨外，人間明月夜淒涼。

解印淵明柳映門，床頭酒盡臥空尊。窗風吹破羲皇夢，閑看山雲起石根。

竹根草葉垂書帶，苔面蝸涎學篆文。坐到慱山香燼歇，不知新月出微雲。

眼見繁花開滿林，即看嫩葉綠成陰。杜鵑啼落西山月，一夜相思萬里心。

澹澹輕風冷透衣，冥冥細雨客思歸。若為化得遼東鶴，遠逐浮雲汗漫飛。

天邊雲氣來須女，湖上輕雷起少男。一陣微涼疏雨過，滿池蓮蕊綠如簪。

風翻竹籜空林響，雨縋蛛絲落蕊縣。長日掩關無客到，一眉山水對嬋娟。

江北江南幾驛亭，可憐疆半草青青。夜涼月白西湖水，坐看三台上將星。

舊遊何處渺煙蘿，幾度相思夢玉珂。莫向天涯苦回首，野猿木客恣經過。

東海鯨鯢倒百川，西江波浪阻征舡。誰能散髮空山裏，學取希夷石上眠。

夢裏分明到廣寒，夢回月落鬥闌干。碧桃吹盡無人覺，滿袖西風涕泗漙。

曉晴何處一黃鸝，飛上花枝款款啼。獨坐小窗歌伐木，偶然懷古憶祈奚。

釣得槎頭縮頸魚，隔牆有酒貫錢酤。近來酒價如珠玉，獨飲千錢不要扶。

樓頭新月鬥弓彎，樓外青山對客閑。深夜忽然思往事，夢隨孤鶴繞雲間。

一自江淮作戰場，城池無處不金湯。轅門須識黃公略，莫與蕭娘競粉妝。

草廬不枉達官車，長日惟消滿架書。睡足北窗清似水，數聲殘角起城烏。

故鄉蛇豕滿柴荊，異域風塵歎此生。至竟迂狂成濩落，可憐天地一浮萍。

題美人書紅葉圖

紅葉隨波豈自由？彩毫空復寫綢繆。無人解識詩中意，天上塵間總是愁。

送鮑生之閩中

青青芳草夾長堤，漠漠輕煙送馬蹄。他日相思建溪上，棠梨花發鷓鴣啼。

題米氏小景二首

陌上春山紫翠重，煙含汀樹淡還濃。夜來水漲溪橋斷，應是雷霆起蟄龍。

春霧昏昏雨散絲，溪流拍岸小橋危。猿啼鳥叫山鬼出，正是行人腸斷時。

題安石蒲葵圖

東山導騎出岩阿，能使枯蒲貴綺羅。卻恨卞和無祿位，中宵抱玉淚成河。

題滄江獨釣圖

山繞滄江一釣舡，又隨斜日下長川。小魚不食大魚去，風定遠林生白煙。

題二喬圖

江上桃花紅粉腮，偶然吹入玉堂來。東風日暮和煙雨，多少飄零委綠苔！

題小畫

夕陽山下水鱗鱗，一葉輕舟釣白蘋。謾道江湖堪浪跡，荻花風雨更愁人。

惆悵二首

紫薇花樹小樓東，日炙霞蒸似錦紅。

過了春風到秋露，可堪零落碧苔中。

與君為別幾清秋，鴻雁來時輒上樓。

今日倚樓無雁過，斷腸風水隔瀛洲。

次韻和石末公見寄五絕

楩楠割截為椽杙，歲暮搜材到柞薪。

悵望無因見夏后，再平水土敘彜倫。

廟略能回十萬夫，詩書郤縠近來無。

何由入奏明光殿，指點山河一統圖。

春滿郊原樂意融，野花庭草競纖穠。

惟餘陵上青青柏，不向東風改舊容。

越溪清水淬干將，鬼魅驚啼畏夜光。

不共鉛刀爭利鈍，何妨玉匣且深藏。

漢殿千門錦繡開，不堪一夜柏梁災。

魯般骨朽蕭何死，腸斷無人為取材。

過蘇州（九首）

姑蘇台下垂楊柳，曾為張王護禁城。今日淡煙芳草裏，暮蟬猶作管弦聲。

姑蘇台下垂楊柳，落葉蕭蕭日暮風。天地山河有真主，迎來送往總成空。

憶昔吳宮無事時，滿城楊柳舞西施。如今柳盡西施死，恨殺當年陌上兒。

陌上清歌最可聽，誰知此是斷腸聲。就中更有《楊枝曲》，恨殺昏鴉及曉鶯。

虎丘山下月朦朧，閶闔門前動地風。子夜一聲琴一闋，杜鵑聲在碧雲中。

燈映前窗紙不鳴，四鄰無語犬號聲。南陽已起為霖了，何用人間更得名。

滿地寒風滿面塵，荒煙白草舊通津。晏安冘毒俱亡國，可但西施解誤人。

成敗由天眾所知，烏江拔劍更何疑？誰言碧海剸蛟手，也學臨春井底兒。

小雨如膏漬陌塵，一溝寒碧曉生鱗。餘年已自無多子，更向途中見早春。

題畫菜戲呈石末公

列鼎羔羊厭腯肥，園官菜把莫嫌微。年來騎士工隳突，此物人間亦見稀。

漢世祖

白水龍飛紹赤精，鴟梟盡入太官惸。三驅只貸樊崇死，侯印應慚不義名。

涼夜

瀟瀟涼雨瀉簷瀧，聒聒鳴蛙似吠龐。惟有露螢憐寂寞，卻將光景到書窗。

五月十九日大雨

風驅急雨灑高城，雲壓輕雷殷地聲。雨過不知龍去處，一池草色萬蛙鳴。

次韻和石末公二絕

橐裏金多嫂自迎，殼中珠滿蚌能明。文犀亦有通靈角，天上龍螭盡可攖。

徒聞彈鋏怨無魚，未見兼程貢蠟書。四海城池總完璧，只今誰是藺相如？

白塔寺

物換星移事已迷，從來此地惑東西。可憐如鏡中天月，獨照城烏夜夜啼。

題風中水仙花圖

癡妒封家十八姨，不爭好惡故相欺。沅湘日暮波濤起，翠蕩瑤翻欲渡遲。

送醫士賈思誠還浙東二首

西風嫋嫋水鱗鱗，一曲離歌淚滿巾。殘柳數株鷗數點，夕陽江上送歸人。

落木長亭獨客回，蹇驢聊可當駑駘。還山須種千株杏，等待仙華道士來。

絕句漫興七首

一歲三春好景光，紛紛紅紫競芬芳。芙蓉亦有傾城色，不見東風卻拒霜。

風散螢光夜未分，隔窗涼雨落紛紛。秋衾不與還鄉夢，征雁南來獨自聞。

碧瓦涼生月欲流，露蛩楓葉共啼秋。城烏半夜驚飛起，只為離人白盡頭。

多事池邊促織兒，聲聲哀怨旅魂知。干戈滿地無機杼，長夜辛勤說與誰。

伐木丁丁谷響傳，楩楠樸樕共成煙。扶桑不是人間樹，因見滄溟變稻田。

愁極每將歌當哭，歸來不覺笑成狂。蓬山縹緲鯨鯢外，一夕相思九斷腸。

永夜西風嫋嫋來，露華如玉委蒼苔。碧雞啼落山頭月，腸斷槐根夢不回。

憶昔二首

憶昔上林花發時，黃蜂撩亂蝶參差。如今花落枯枝在，付與秋蟲掛網絲。

憶昔揚州看月華，滿城弦管滿人家。可憐今夜中秋月，獨照寒蛩泣細沙。

呼燈

溽暑蒸人百體柔，中宵揮汗想清秋。西風一夜吹庭樹，驚起呼燈問敝裘。

磨石岡作

磨石岡頭雲濕衣，謝公墩上雨霏霏。西風忽卷殘陽出，臨水登山忘卻歸。

夜坐二首

露泣寒螿唁斷魂，風驚簷鐸語黃昏。羈愁悄悄成危坐，看盡空牆上月痕。

蟲響莓苔葉響廊，月光如雪露如霜。銅壺管領催華髮，一夜應添百刻長。

送別

送別江頭日欲沉，落潮風急鳥歸林。秋雲恰似人情薄，秋水還同客恨深。

無寐

夜長無寐待鳴雞，及至雞鳴夢卻迷。驚起朝陽斜照屋，一眉殘月在天西。

棲烏

歸雁將秋入楚天，薄雲開月伴愁眠。露寒葉動棲烏起，一叫千聲落枕邊。

羲和

斷梗枯莖付野蒿，冷風涼雨剝征袍。羲和只在嵎夷宿，自是金烏未發毛。

紈扇

樹頭風露咽玄蟬，錦褥新張竹簟捐。紈扇團團霜雪色，好藏篋笥待明年。

漫成二首

沉水香銷金博山，月滿樓台深夜寒。瑤琴弦絕不可彈，葉落烏啼尋夢難。

江水如天月如水，落葉蕭蕭夜風起。一寸愁心千萬里，不見行人應未已。

詠史

六雄糜沸擾天綱，天下嗷嗷望禹湯。多事秦皇能一統，卻教人憶楚懷王。

天與聰明作大君，應天在實豈虛文？重瞳若解行仁義，不枉芒碭五色雲。

有感（七首）

物換星移事已迷，重來舊處惑東西。可憐如鏡天邊月，獨照棲烏半夜啼。

焚書千古訝嬴秦，逃難茫茫走縉紳。尚憶商山近京洛，白頭容得采芝人。

甲楯孤棲死不疑，那將宗社換西施。想應嘗膽秋風夜，恰似無忘擕李時。

鴻雁來時月滿天，客途僮僕自相憐。荒村觸眼惟茅屋，榆柳蕭疏起暮煙。

黍穗高低菊有華，廛居恰似野人家。夕陽日向西牆過，只為微生換鬢華。

魚鹽充刃稻粱肥，誰寤繁華是禍機。日暮無人唁亡國，寒鴉猶帶夕陽飛。

漫漫陽春不見秋，人生得意總忘愁。茱萸謝盡芙蓉發，清夜吹笙月滿樓。

送金華何生還鄉覲省（五首）

金華山色翠亭亭，曾駐仙人白玉軿。羨汝結廬松柏裏，臥看鸞鶴下青冥。

尚想高人向北山，談經論道此山間。故家文物依然在，似汝須歸玉筍班。

漫漫東風吹綠蘩，行人江上發歸軒。想應今夜春山月，華髮蕭蕭正倚門。

樓外桃花紅錦披，當花把酒映花枝。慈親飲酒看兒笑，記摘桃花洗面時。

送兒出去望兒歸，看盡雛鴉弄夕暉。清曉開門兒卻到，蠨蛸飛上老萊衣。

春日雜興（八首）

采石磯頭春水平，長干橋下暮潮生。誰能載酒尋芳草，楊柳堤邊信馬行。

過雨柔桑綟綬新，涵風細麥碧波勻。鳴鳩語燕聲相應，又是人間一度春。

春霧冥冥木葉稠，蒼鷹拂羽化為鳩。莫將松桂誇桃李，柱下先生早白頭。

日自西馳水自東，落花飛絮總隨風。舊巢燕子今何處？煙雨庭台似夢中。

花競嬌嬈草競芳，縱橫祇是為春忙。夭桃穠李先飄落，不及薔薇與海棠。

細雨冥冥晝掩扉，更無芳草有垣衣。人生一世邯鄲夢，老病無眠夢亦稀。

雨隱滄江霧隱山，鄉關迢遞寄書難。病來只盼春風到，不擬春風曉更寒。

日出江空曉氣柔，白蘋風起渚煙收。夜來一餉三更雨，送盡飛花入海流。

題陳太初畫扇（三絕）

一道滄江隔戰塵，白蘋風起浪鱗鱗。新亭滿眼神州淚，未識中流擊楫人。

泛湖浮海兩如何，滿地悲風起白波。爭似乘槎隨博望，玉繩光裏看山河。

水淨沙明一葉舡，釣絲牽月過長川。五湖何地宜生理？我欲從之問計然。

七月七日

百年佳會幾今宵？脈脈相看一水遙。漫道天孫解專巧，卻教烏鵲為成橋。

夜泊桐江驛

伯夷清節太公功，出處非邪豈必同。不是雲台興帝業，桐江無用一絲風。

即景（二首）

江城五月冷修修，細雨微風拂面愁。汀蓼不知猶是夏，競開丹粟滿枝頭。

薄寒輕雨細如絲，風滿長川棹去遲。漠漠野田將瞑色，纖纖汀草欲青時。

御柳（二首）

御柳青青陰綠池，迎春擢秀不違時。皇恩天地同生育，雨露無私爾最知。

漫漫春風入舜韶，綠楊舒葉乳鶯調。君王不為娛聲色，無用辛勤學舞腰。

